
魏瑤光寺尼慈義墓誌銘 

諱英，姓高氏，勃海條人也。文昭皇 

太后之兄女。 

世宗景明四年納為夫人。正始五年拜 

為皇后。帝崩，志願道門，出俗為尼。以 

神龜元年九月廿四日薨於寺。十月十 

五日遷葬於□[邙]山。弟子法王等一百人， 

痛容光之日遠，懼陵谷之有移，敬銘泉 

石，以誌不朽。其辭曰： 

三空杳眇，四果攸綿，得門其幾，惟哲惟 

賢。猗與上善，獨悟斯緣，出塵解累，業道 

西禪。方窮福養，永保遐年，如何弗壽，禍 

降上天。徒眾號慕，涕泗淪連，哀哀戚屬， 

載擗載援。長辭人世，永即幽泉，式銘茲 

石，芳猷有傳。 

